
Aditikritam 01 Vishnu Stotram

અદિતિકૃતં ૧ વિષ્ણુસ્તોત્રમ્

અદિતિરુવાચ ।
નમઃ કૃત્યાર્તિનાશાય   નમઃ પુષ્કરમાલિને ।
નમઃ પરમકલ્યાણકલ્યાણાયાદિવેધસે॥ ૧૭॥
નમઃ પઙ્કજનેત્રાય નમઃ પઙ્કજનાભયે ।
નમઃ પઙ્કજસમ્ભૂતિસમ્ભવાયાત્મયોનયે॥ ૧૮॥
શ્રિયઃ કાન્તાય દાન્તાય દાન્તદૃશ્યાય ચક્રિણે ।
નમઃ પદ્માસિહસ્તાય નમઃ કનકરેતસે॥ ૧૯॥
તથાત્મજ્ઞાનયજ્ઞાય યોગિચિન્ત્યાય યોગિને ।
નિર્ગુણાય વિશેષાય હરયે બ્રહ્મરૂપિણે॥ ૨૦॥
જગચ્ચ તિષ્ઠતે યત્ર જગતો યો ન દૃશ્યતે ।
નમઃ સ્થૂલાતિસૂક્ષ્માય તસ્મૈ દેવાય શાર્ઙ્ગિણે ॥ ૨૧॥
યં ન પશ્યન્તિ પશ્યન્તો જગદપ્યખિલં નરાઃ ।
અપશ્યદ્ભિર્જગદ્યશ્ચ દૃશ્યતે હૃદિ સંસ્થિતઃ॥ ૨૨॥
બહિર્જ્યોતિરલક્ષ્યો યો લક્ષ્યતે જ્યોતિષઃ પરઃ ।
યસ્મિન્નેવ યતશ્ચૈવ યસ્યૈતદખિલં જગત્॥ ૨૩॥
તસ્મૈ સમસ્તજગતામમરાય નમો નમઃ ।
આદ્યઃ પ્રજાપતિઃ સોઽપિ પિતૄણાં પરમઃ પતિઃ ।
પતિઃ સુરાણાં યસ્તસ્મૈ નમઃ કૃષ્ણાય વેધસે॥ ૨૪॥
યઃ પ્રવૃત્તૈર્નિવૃત્તૈશ્ચ   કર્મભિસ્તુ વિરજ્યતે ।
સ્વર્ગાપવર્ગફલદો નમસ્તસ્મૈ ગદાભૃતે॥ ૨૫॥
યસ્તુ સઞ્ચિન્ત્યમાનોઽપિ સર્વં પાપં વ્યપોહતિ ।
નમસ્તસ્મૈ વિશુદ્ધાય પરસ્મૈ હરિમેધસે॥ ૨૬॥

યે પશ્યન્ત્યખિલાધારમીશાનમજમવ્યયમ્ ।
ન પુનર્જન્મમરણં પ્રાપ્નુવન્તિ નમામિ તમ્॥ ૨૭॥
યો યજ્ઞો યજ્ઞપરમૈરિજ્યતે યજ્ઞસંસ્થિતઃ ।
તં યજ્ઞપુરુષં વિષ્ણું નમામિ પ્રભુમીશ્વરમ્॥ ૨૮॥
ગીયતે સર્વવેદેષુ વેદવિદ્ભિર્વિદાં   ગતિઃ ।
યસ્તસ્મૈ વેદવેદ્યાય નિત્યાય વિષ્ણવે નમઃ॥ ૨૯॥
યતો વિશ્વં સમુદ્ભૂતં યસ્મિન્ પ્રલયમેષ્યતિ ।
વિશ્વોદ્ભવપ્રતિષ્ઠાય નમસ્તસ્મૈ મહાત્મને॥ ૩૦॥
આબ્રહ્મસ્તમ્બપર્યન્તં વ્યાપ્તં યેન ચરાચરમ્ ।
માયાજાલસમુન્નદ્ધં તમુપેન્દ્રં નમામ્યહમ્॥ ૩૧॥
યોઽત્ર તોયસ્વરૂપસ્થો બિભર્ત્યખિલમીશ્વરઃ ।
વિશ્વં વિશ્વપતિં  વિષ્ણું તં નમામિ પ્રજાપતિમ્॥ ૩૨॥
મૂર્ત્તં તમોઽસુરમયં તદ્વિધો વિનિહન્તિ યઃ ।
રાત્રિજં સૂર્યરૂપી ચ તમુપેન્દ્રં નમામ્યહમ્॥ ૩૩॥
યસ્યાક્ષિણી ચન્દ્રસૂર્યૌ સર્વલોકશુભાશુભમ્ ।
પશ્યતઃ કર્મ સતતં તમુપેન્દ્રં નમામ્યહમ્॥ ૩૪॥
યસ્મિન્ સર્વેશ્વરે સર્વં સત્યમેતન્મયોદિતમ્ ।
નાનૃતં તમજં વિષ્ણું નમામિ પ્રભુમવ્યયમ્॥ ૩૫॥
યદ્યેતત્સત્યમુક્તં મે ભૂયશ્ચાતો જનાર્દન ।
સત્યેન તેન સકલાઃ પૂર્યન્તાં મે મનોરથાઃ॥ ૩૬॥
ઇતિ વામનપુરાણે સપ્તવિંશાધ્યાયાન્તર્ગતં 

અદિતિકૃતં વિષ્ણુસ્તોત્રં સમાપ્તમ્ ।
વામનપુરાણ । અધ્યાય ૨૭/૧૭-૩૬॥

